
Alkisah Beraya Dalam Ketuhar Tahun 2026

Nor Hayati Md Nor
Universiti Teknologi MARA Kampus Puncak Alam

Ketika ini, pelbagai isu hangat sedang diperkatakan di seluruh dunia—daripada konflik peperangan,
kenaikan harga minyak, hinggalah persediaan menghadapi krisis global. Setiap hari ada sahaja cerita
baharu yang menjadi perhatian. Namun begitu, pengalaman “panas” kali ini lebih bersifat peribadi, iaitu
suasana berhari raya di utara baru-baru ini yang terasa seolah-olah berada di dalam ketuhar. Suhunya
memang terlalu tinggi.

Memandangkan ketidaktentuan tarikh Hari Raya sama ada jatuh pada hari Jumaat atau Sabtu, saya dan
keluarga mengambil langkah awal dengan pulang ke kampung pada malam Rabu selepas selesai
menunaikan solat tarawih. Dengan lafaz Bismillah, kami memulakan perjalanan melalui Lebuhraya
Pantai Barat (WCE). Mengikut anggaran GPS, kami dijangka tiba sekitar jam 4 pagi, namun realitinya
pada jam 2 pagi kami masih berada di Sekinchan akibat kesesakan lalu lintas yang teruk. Akhirnya,
kami hanya tiba di kampung di Kedah pada jam 3 petang keesokan harinya, meninggalkan tubuh yang
keletihan dan kebas.

Pada hari pertama di Kedah, saya mula mengalami batuk-batuk serta pedih mata. Cuaca yang sangat
panas, kering dan berdebu, ditambah pula dengan aktiviti pembakaran jerami padi selepas musim
menuai yang berlaku di merata tempat, benar-benar memberi kesan. Kulit terasa pedih seolah-olah
disiat, manakala debu daripada pembakaran jerami menyebabkan kegatalan di seluruh badan. Angin
yang bertiup pula terasa suam panas. Tidak lama kemudian, saya mula demam sebaik sahaja tiba di
kampung.

Pembakaran Jerami Padi di Kedah

Pengumuman Hari Raya memaklumkan bahawa sambutan akan jatuh pada hari Sabtu. Ini bermakna
hari Jumaat masih perlu dilalui dengan berpuasa, menambah satu lagi hari dalam suasana yang
mencabar. Masya-Allah, terasa begitu perit menghadapi bahang panas ketika berpuasa di Kedah. Saya
amat mengagumi ketabahan penduduk di kawasan utara yang mampu bertahan dalam cuaca yang begitu
panas. Di media sosial pula, dilaporkan terdapat kawasan yang mengalami gelombang haba pada tahap
1 dan 2. Antara kawasan yang paling terkesan ialah Padang Terap, dengan suhu mencecah 40 darjah
Celsius dan ke atas. Sepanjang saya pulang beraya di Kedah, langsung tidak turun hujan.

Pada hari pertama dan kedua Hari Raya, cuaca dilaporkan semakin panas. Selepas menunaikan solat
sunat Aidilfitri, saya hanya berkurung di dalam rumah dengan penghawa dingin dipasang pada suhu
paling rendah. Namun begitu, sesekali angin yang dikeluarkan terasa seakan-akan panas juga. Aktiviti
ziarah saudara-mara dan sahabat handai hanya dilakukan pada waktu malam selepas Maghrib. Pada
siang hari pula, kanak-kanak dengan riang berkunjung dari rumah ke rumah tanpa menghiraukan
teriknya panas, asalkan dapat mengumpul duit raya. Golongan orang tua pula tidak putus-putus

melahirkan kebimbangan melihat mereka berpanas di luar rumah, takut-takut jatuh demam. Walaupun
cuaca agak terik, sambutan Hari Raya tetap meriah. Bunyi dentuman mercun bersahut-sahutan,
memeriahkan suasana seolah-olah tidak henti-henti, menambahkan lagi kemeriahan sambutan.

Cawangan Negeri Sembilan
Kampus Seremban

Isu cuaca panas di Malaysia semakin mendapat perhatian
sejak kebelakangan ini kerana kesannya yang ketara terhadap
kesihatan, alam sekitar dan aktiviti harian masyarakat.
Malaysia yang beriklim tropika sememangnya panas dan
lembap sepanjang tahun, namun fenomena suhu melampau
kini dilihat semakin kerap berlaku. Keadaan ini sering
dikaitkan dengan perubahan iklim global, fenomena seperti El
Niflo, serta aktiviti manusia yang menyumbang kepada
peningkatan suhu Bumi.

Kesan cuaca panas ini sangat luas. Dari segi kesihatan, orang
ramai berisiko mengalami strok haba, dehidrasi, keletihan
melampau serta masalah pernafasan akibat jerebu. Golongan
berisiko seperti kanak-kanak, warga emas dan mereka yang
bekerja di luar lebih mudah terjejas. Dari sudut alam sekitar
pula, cuaca panas dan kering meningkatkan risiko kebakaran hutan, kemarau, serta menjejaskan sumber
air dan pertanian. Aktiviti pertanian seperti penanaman padi juga boleh terjejas akibat kekurangan air.

Selain itu, cuaca panas turut memberi kesan kepada gaya hidup masyarakat. Aktiviti harian menjadi
terhad, dengan ramai memilih untuk berada di dalam rumah atau menjalankan aktiviti pada waktu
malam. Penggunaan penghawa dingin meningkat, sekali gus menambah penggunaan tenaga elektrik.
Dalam jangka panjang, keadaan ini boleh memberi tekanan kepada sumber tenaga negara.

Cuaca panas di Malaysia bukan sekadar fenomena biasa, tetapi merupakan satu isu yang semakin serius
dan memerlukan perhatian bersama. Tindakan proaktif daripada semua pihak amat penting bagi
memastikan kesejahteraan manusia dan kelestarian alam sekitar terus terpelihara.

Akhir sekali, saya ucapkan Selamat Hari Raya dan Maaf Zahir Batin kepada pembaca semua yang sudi
meluangkan masa membaca pengalaman saya berhari raya di dalam suhu yang panas.

